
Iaith y gwasanaeth Saesneg

Arolygiad blaenorol Arolygiaeth Gofal 
Cymru  02 Awst 2022

A yw'r gwasanaeth hwn yn hyrwyddo'r 
iaith Gymraeg a diwylliant Cymru?

Mae'r gwasanaeth hwn yn gweithio tuag at ddarparu 
'Cynnig Rhagweithiol' ar gyfer y Gymraeg ac mae'n 
gwneud cryn ymdrech i hyrwyddo'r defnydd o'r Gymraeg 
a diwylliant Cymru.

Crynodeb

Mae Mirus Cymru yn darparu gofal a chymorth i bobl ledled Cymru. Mae'r adroddiad hwn 
yn ymrwymedig i'r gwasanaethau a ddarperir yn rhanbarth Powys. 

Mae'r gwasanaeth yn darparu gofal a chymorth i bobl ag anableddau. Mae'r cynlluniau 
personol yn fanwl, yn cynnwys lefel uchel o wybodaeth sy'n canolbwyntio ar yr unigolyn, ac 
yn nodi anghenion gofal a chymorth y bobl. Mae'r asesiadau risg yn tynnu sylw at bryderon 
ac yn nodi strategaethau ar gyfer cadw pobl yn ddiogel. Caiff adolygiadau eu cwblhau ar y 
cyd â'r bobl a'u cynrychiolwyr sy'n sicrhau fod pobl wrth wraidd y gofal a'r cymorth y maent 
yn eu derbyn.  

Mae gan yr Unigolyn Cyfrifol (RI) a'r tîm uwch-reolwyr drefniadau goruchwylio da o'r 
gwasanaeth a  ddarperir. Maent yn ymgysylltu â'r bobl a'r gweithwyr gofal yn rheolaidd er 
mwyn casglu eu safbwyntiau. Ers yr arolygiad diwethaf, gwelsom fod gwelliannau wedi cael 
eu gwneud mewn perthynas â'r hyfforddiant a'r cymorth a roddir i'r staff. Mae'r gwasanaeth 
yn gweithredu proses recriwtio ddiogel ble caiff cyflogeion eu fetio'n drylwyr i sicrhau eu bod 
yn addas i weithio gyda phobl sy'n agored i niwed. 



Llesiant  

Caiff y bobl eu cefnogi i fod mor iach â phosibl. Caiff gwybodaeth megis diagnosis 
meddygol a chanllawiau meddyginiaeth eu cofnodi yng nghynlluniau personol y bobl. Mae'r 
systemau rheoli meddyginiaeth yn sicrhau bod meddyginiaeth yn cael ei rhoi'n effeithiol. 
Gwelsom fod pob apwyntiad yn cael ei gofnodi'n gywir a bod unrhyw gyswllt a gaiff ei 
wneud â gweithwyr gofal iechyd yn cael ei gofnodi. Mae'r gweithwyr gofal yn adnabod y 
bobl maent yn eu cefnogi'n dda ac yn gallu gweld y newidiadau yn eu hymddangosiad, gan 
adrodd hyn i'r gweithiwr proffesiynol perthnasol i ofyn am gyngor neu gymorth. 

Mae gan y bobl reolaeth dros eu bywydau o ddydd i ddydd ac yn cael eu cefnogi i wneud 
dewisiadau. Mae'r gwasanaeth yn mabwysiadu dull cydweithiol i'r broses o gynllunio gofal, 
sy'n cynnwys y bobl, eu cynrychiolwyr, a gweithwyr proffesiynol eraill lle bo'n briodol. Mae 
hyn yn sicrhau bod y bobl yn cael gofal a chymorth sy'n canolbwyntio ar yr unigolyn. Gall y 
bobl gymryd rhan mewn gweithgareddau y maent yn eu mwynhau gyda chynnydd a 
chyfranogiad yn cael eu monitro. Mae'r bobl yn cael eu hannog yn weithredol i ddefnyddio’r 
cyfleusterau cymunedol a chynnal cydberthnasau da gyda theulu a ffrindiau. 

Cyn belled ag sy'n bosibl, caiff y bobl eu hamddiffyn rhag niwed a chamdriniaeth. Mae 
asesiadau risg a chynlluniau rheoli yn helpu i leihau'r risgiau i iechyd a diogelwch y bobl. 
Mae polisi diogelu ar waith ac mae'r gweithwyr gofal yn derbyn hyfforddiant perthnasol. 
Dywedodd y gweithwyr gofal wrthym eu bod yn ymwybodol o'u cyfrifoldebau o ran diogelu 
a'r broses o godi pryderon. Mae'r gweithwyr gofal yn derbyn sesiynau goruchwylio 
rheolaidd, lle cânt y cyfle i drafod unrhyw bryderon sydd ganddynt gyda'u rheolwr llinell. 
Caiff polisïau a gweithdrefnau eraill megis meddyginiaeth, chwythu'r chwiban a chefnogi 
ymddygiad yn gadarnhaol eu hadolygu, ac maent yn cefnogi ymarfer diogel. 



Gofal a Chymorth 

Mae'r bobl yn profi lefel o ofal a chymorth o safon dda. Mae'r cynlluniau personol yn 
ystyried canlyniadau'r bobl, yn ogystal â'r gofal a'r cymorth ymarferol sydd eu hangen 
arnynt. Caiff y risgiau i iechyd a diogelwch y bobl eu hasesu a'u rheoli'n drylwyr. Caiff gofal 
a chymorth ei roi drwy ddull sy'n canolbwyntio ar yr unigolyn. Golyga hyn fod y gofal a'r 
cymorth sy'n cael ei roi yn benodol i anghenion unigol pob person. Mae'r bobl a'u 
cynrychiolwyr yn rhan o'r broses o gynllunio gofal ac ymgynghorir â nhw'n rheolaidd am y 
gofal a'r cymorth a ddarperir iddynt. Mae arolygiadau rheolaidd yn tynnu sylw at nodau a 
dyheadau'r bobl ac yn helpu pobl gynllunio ar gyfer y dyfodol. 

Mae'r gwasanaeth yn cynnig cymorth i bobl ag anghenion meddyginiaeth. Mae polisi 
meddyginiaeth sy'n gyson â chanllawiau arfer gorau. Mae gweithwyr gofal yn cael 
hyfforddiant meddyginiaeth ac yn derbyn asesiad o'u cymhwysedd. Mae archwiliadau 
meddyginiaeth yn cael eu cynnwys yn rheolaidd i sicrhau y caiff arfer gorau ei gynnal. 
Edrychom ar ddetholiad o siartiau cofnodi rhoi meddyginiaeth a gwelsom eu bod wedi cael 
eu llenwi'n gywir. Awgryma hyn fod pobl yn derbyn eu meddyginiaeth fel y'i rhagnodwyd. 
Gwnaethom nodi nad oedd meddyginiaeth un person yn cael ei roi yn unol â pholisi'r 
gwasanaeth ar gyfer  cyffuriau a reaolir. Gwnaethom drafod hyn â'r tîm rheoli, a wnaeth 
dawelu ein meddwl drwy ddweud y byddeny yn cywiro'r broblem. 

Caiff y bobl eu cefnogi i fod mor annibynnol ag y gallant fod ac i gymryd rhan mewn 
gweithgareddau y maent yn eu mwynhau.  Mae'r cynlluniau personol a welsom yn cynnwys 
cynlluniau gweithgareddau sy'n nodi trefn ddyddiol y bobl. Mae'r gweithgareddau'n cynnwys 
tasgau domestig yn ogystal â gweithgareddau hamdden. Gwelsom fod y gwasanaeth yn 
defnyddio'r model 'Cymorth Gweithredol' i fonitro cynnydd a chyfranogiad y bobl mewn 
gweithgareddau. Mae'r model cymorth hwn yn anelu at helpu'r bobl i ddatblygu sgiliau 
newydd neu i wella'r sgiliau sydd ganddynt yn barod, fel y gallant gymryd mwy o ran mewn 
tasgau dyddiol. 

Mae gan y bobl a'u cynrychiolwyr cydberthnasau da gyda'r gweithwyr gofal. Mae'r bobl yn 
rhan o'r broses recriwtio, a gwelsom fod y gwasanaeth yn defnyddio adnodd paru staff i 
sicrhau fod gan y gweithwyr gofal ddiddordebau sy'n debyg i rai'r bobl maent yn eu cefnogi. 
Rhoddodd y bobl y gwnaethom siarad â nhw adborth canmoliaethus mewn perthynas â 
staff gofal. Dywedodd un, "I get on with all the staff, they’re really good. The staff support 
me to stay safe”. Dywedodd person arall, “The staff help me with my issues. I get on with all 
the staff who work with me”. Eglurodd cynrychiolwyr y bobl bod llinellau cyfathrebu da 
rhyngddyn nhw â'r gwasanaeth, a'u bod yn cael eu diweddaru gyda phob mater sylweddol. 
Dywedodd un o berthnasau person sy'n derbyn cymorth, “Communication is good. They 
keep me up to date. I have a good relationship with the care staff. They are lovely”. 



Arweinyddiaeth a Rheolaeth

Mae'r staff gofal yn teimlo eu bod yn cael eu cefnogi yn eu rolau ac yn cael hyfforddiant i 
ddiwallu anghenion y bobl y maent eu cefnogi. Darparodd y gweithwyr gofal y gwnaethom 
siarad â nhw adborth canmoliaethus am y tîm rheoli, a defnyddiwyd geiriau megis, “hands 
on”, “accommodating”, “understanding”  a “fantastic”  i'w disgrifio nhw. Edrychom ar 
gofnodion goruchwylio ac arfarnu a gwelsom fod y gweithwyr gofal yn derbyn y lefel ofynnol 
o gymorth ffurfiol. Dywedodd y gweithwyr gofal fod y ddarpariaeth gofal yn dda a bod yr 
hyfforddiant a ddarperir iddynt yn sicrhau bod y sgiliau sydd eu hagen arnynt i ddarparu 
gofal a chymorth o ansawdd da yn cael eu rhoi. Gwnaethom edrych ar gofnodion 
hyfforddiant y gwasanaeth a ddangosodd fod y mwyafrif o'r gweithwyr yn ymwybodol o'u 
gofynion hyfforddiant. 

Mae proses recriwtio drylwyr yn sicrhau bod gan y gweithwyr gofal y sgiliau a'r 
priodoleddau gofynnol i weithio yn y sector gofal. Gwnaethom edrych ar ddetholiad o ffeiliau 
personél a gwelsom fod yr holl wiriadau cyn cyflogaeth angenrheidiol wedi cael eu cynnal. 
Mae'r rhain yn cynnwys hanes cyflogaeth, geirdaon gan gyflogwyr blaenorol, a gwiriadau 
gan y Gwasanaeth Datgelu a Gwahardd (DBS). Ar ôl derbyn swydd yn y gwasanaeth, 
mae'n ofynnol i weithwyr gofal gwblhau cyfnod sefydlu strwythuredig sydd wedi'i alinio â 
Fframwaith Sefydlu Cymru Gyfan. Mae'n ofynnol i weithwyr gofal hefyd weithio am chwe 
mis ar sail cyfnod prawf er mwyn asesu eu cymhwysedd o fewn y rôl. Mae cyfleoedd i'r 
gweithwyr gofal gysgodi aelodau profiadol o'r tîm a chael gweithio ochr yn ochr â nhw. 
Dywedodd y gweithwyr gofal wrthym fod y broses hon wedi bod yn ddefnyddiol gan ei bod 
wedi rhoi cyflwyniad da i'r gwasanaeth a'r bobl maent yn eu cefnogi. 

Mae prosesau sy'n anelu at gynnal ansawdd y gwasanaeth a ddarperir ar waith. Gwelsom 
dystiolaeth bod yr Unigolyn Cyfrifol yn cyfarfod â'r bobl sy'n derbyn cymorth a'r staff yn 
rheolaidd i gasglu adborth er mwyn llywio gwelliannau. Mae ansawdd y gofal a ddarperir yn 
cael ei adolygu'n unol â'r rheoliadau, a chaiff adroddiad ei gyhoeddi bob chwe mis. Mae'r 
adroddiad hwn yn tynnu sylw at yr hyn y mae'r gwasanaeth yn ei wneud yn dda ac at 
unrhyw feysydd i'w gwella. Caiff cwynion, digwyddiadau adroddadwy, a materion diogelu eu 
cofnodi a'u prosesu yn unol â'r polisi. Edrychom ar groestoriad o bolisïau a gweithdrefnau'r 
gwasanaeth, a nodwyd eu bod yn adlewyrchu canllawiau statudol a chanllawiau arferion 
gorau cyfredol. Mae'r polisïau a'r gweithdrefnau yn cael eu hadolygu'n aml ac yn cael eu 
diweddaru pan fo angen. Roedd y wybodaeth ysgrifenedig arall a welsom yn cynnwys 
datganiad o ddiben a chanllaw i ddefnyddwyr. Mae'r ddwy ddogfen yn disgrifio'r 
gwasanaeth yn gywir ac yn cynnwys llawer o wybodaeth ddefnyddiol megis y broses gwyno 
ac argaeledd y gwasanaeth eirioli. 



Rydym yn ymateb i achosion o ddiffyg cydymffurfio â rheoliadau pan gaiff canlyniadau 
gwael i bobl, a/neu risg i lesiant pobl eu nodi drwy gyhoeddi Hysbysiad(au) Gweithredu â 
Blaenoriaeth. 

Rhaid i'r darparwr gymryd camau ar unwaith i ymdrin â hyn a gwneud gwelliannau. Os bydd 
darparwyr yn methu â chymryd camau gweithredu â blaenoriaeth erbyn y dyddiad targed, 
gallwn uwchgyfeirio'r mater at Banel Gwella a Gorfodi. 

Hysbysiad(au) Gweithredu â Blaenoriaeth

Rheoliad Crynodeb Statws
Dd/G Ni nodwyd unrhyw achosion o ddiffyg cydymffurfio o'r 

math hwn yn yr arolygiad hwn
Dd/G

Lle byddwn yn canfod achosion o ddiffyg cydymffurfio â rheoliadau ond na chaiff unrhyw 
risg uniongyrchol na sylweddol i'r bobl sy'n defnyddio'r gwasanaeth ei nodi, byddwn yn 
tynnu sylw atynt fel Meysydd i'w Gwella. 

Byddwn yn disgwyl i'r darparwr gymryd camau i unioni'r achos a byddwn yn ei ystyried eto 
yn yr arolygiad nesaf. Lle bydd  y darparwr wedi methu â gwneud y gwelliannau 
angenrheidiol, byddwn yn uwchgyfeirio'r mater drwy gyhoeddi Hysbysiad Gweithredu â 
Blaenoriaeth.

Crynodeb o'r Achos o Ddiffyg Cydymffurfio

Statws Ystyr pob un 

Newydd Nodwyd yr achos hwn o ddiffyg cydymffurfio yn yr arolygiad hwn.

Adolygwyd Adolygwyd cydymffurfiaeth yn ystod yr arolygiad hwn ond ni lwyddwyd 
i'w chyflawni. Mae'r dyddiad targed ar gyfer cydymffurfio yn y dyfodol a 
chaiff ei brofi yn ystod yr arolygiad nesaf.

Heb Gyflawni Profwyd cydymffurfiaeth yn ystod yr arolygiad hwn ond ni lwyddwyd i'w 
chyflawni. 

Cyflawnwyd Profwyd cydymffurfiaeth yn ystod yr arolygiad hwn a llwyddwyd i'w 
chyflawni.



Maes i'w Wella/Meysydd i'w Gwella 

Rheoliad Crynodeb Statws
Dd/G Ni nodwyd unrhyw achosion o ddiffyg cydymffurfio 

o'r math hwn yn yr arolygiad hwn
Dd/G

36 Nid yw'r darparwr yn cydymffurfio â rheoliad 
36(2)(c). Mae hyn am nad yw pob aelod o'r staff 
wedi derbyn goruchwyliaeth ac arfarniad mor aml ag 
sy'n ofynnol. 

Cyflawnwyd

36 Nid yw'r darparwr yn cydymffurfio â rheoliad 
36(2)(c). Mae hyn am nad yw pob aelod o'r staff yn 
cydymffurfio â gofynion y gwasanaeth o ran 
hyfforddiant craidd. 

Cyflawnwyd



A oedd yr adroddiad hwn yn ddefnyddiol?

Rydym am glywed eich barn a'ch profiadau o ddarllen ein hadroddiadau arolygu. Bydd hyn 
yn ein helpu i ddeall a yw ein hadroddiadau yn rhoi gwybodaeth glir a gwerthfawr i chi.

I rannu eich barn ar ein hadroddiadau, dilynwch y ddolen isod i gwblhau arolwg byr: 

 Arolwg adroddiadau arolygu

Os hoffech roi adborth cyffredinol ar wasanaeth, ewch i'n tudalen Arolygon adborth. 

Dyddiad Cyhoeddi 29/09/2023

https://www.careinspectorate.wales/Inspection-report-survey
https://www.arolygiaethgofal.cymru/arolygon-adborth

